
	క.	
అని యచటివిశేషమ్ముల

ననసూయకుఁ దెల్పుచున్ మహామునివర్యుం

డనుపమశీతలపవనం

బున బడలిక దీరఁ బోవఁ బోవఁగ నెదుటన్.

	సీ.	
శరభంబు లాహార మరసి పోషింపంగఁ

        జెంగుచెంగున దాఁటుసింగములును

సింగము ల్దమగోళ్లచేఁ గటంబులతీఁట

        దీర గీరఁగ మీఱువారణములు

వారణంబుల నిడువాలుతుండంబుల

        జెలఁగి యూఁచఁగఁ గూర్కుచిఱుతపులులు

చిఱుతపులు ల్ముండ్లు సెలఁగి తా వొనరింప

        నిదురఁ బెట్టుచు నుండుకొదమలేళ్లు



	 







	గీ.	
లేళ్లకొమ్ముల నైనబల్బిలములందుఁ

బరఁగుసాములు పాములపడగనీడ

నలగుచుఁ జెలంగునెలుకలు తలవరు లయి

వరుసఁ గావంగ వెలయునీవరులు గలిగి.

	సీ.	
అలికి మ్రుగ్గులు పెట్టి వెలయ వేదికలందు

        నాహుతు ల్గాంచుత్రేతాగ్నికణము

త్రేతాగ్నికణధూమజాతమేఘములచే

        నెండ కన్నెఱుఁగనివృక్షములును

వృక్షము ల్ఫలముల నెపు డియ్య నతిథుల

        మిగులఁ గైకొనుగృహమేధికులము

గృహమేధికులసదాకృతసపర్యలచేత

        నతిహర్షము వహించుయతిచయంబు



	 







	గీ.	
యతిచయధ్యానసంతోషితాంబుజాక్ష

పాలితజగత్రయంబునఁ బావనంబు

కాంత మేాంత మాశ్రితానంత మగుచు

శ్రమము లెడఁబాపుబదరికాశ్రమముఁ జేరి.

	గీ.	
పర్ణశాలను నిర్మించి పత్నితోడ

స్వర్ణదీతోయమునను సుస్నాతుఁ డగుచు

		 ఈ పేజీలో చివరి మార్పు 8 ఆగస్టు 2020న 02:50కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

